
1983  чылда  К.  Нербышев  «Кӧгiм  хорымнарда» роман  сығарча.  Пу

авторның пастағы  романы  полча.  Ол  хроника  ондайынаң пӱткен.  Автор  ал-

алынҷа хакас аалларында ирткен чуртасты, алынҷа матырларның омазын иргi

тустардаң амғы кӱнге читiре чоллапча. Че андағ даа полза, хайзы матырларны

прайзынаң палғалыстыра чарытча (Ягор, Хызапыйа, Аглона).

Роман улуғ часха чит парған Хызапыйа Софоновнаның, ырыстығ хоных

пӱдiрчеткен  чонның ӧрiнiзiн,  тойда  кӧглесчеткенiн  кӧрiп,  ирткен  тустаңар

сағысха тӱзiп одырғанынаң пасталча.  Пу кiзi чӱреен ачыда пазылған кизекте

матыр  ипчiнең хада  хығырығҷы  хакас  чонының иргiдегi чуртазынаңар,

ӱлӱзiнеңер сағын парыбысча.

Романның ӧӧн темазы – 1917 чылдағы революция соонда хакас чирiнде

наа  хоных  пӱтчеткенiн  хоостааны,  чонның пасха-пасха  чардыхтарының

чуртазында ол тустағы алызығларны кӧзiдерi.  Романның полтазы хоостыра

наа  хоных  ӱчӱн  кӱрезiг  апарчалар  комсомолецтер  Ягор  Чиспереков,  Мишка

Омельянов, коммунисттер Хызапыйа Софоновна, Рамей Иванович, Потылицын

ирепчi паза  аалдағы  пасха  даа  чон.  Алынҷа  матырларның чуртас  чолын

хоостаанынаң пастыра  хатығ кӱрезiгде  араласчатхан  парчан  чонның сағызы,

кӧңнi алысчатханын хоостааны – романның ӧӧн сағызы.

«Кӧгiм  хорымнарда» писатель,  революция  чолын  хоостап,  аймах-пасха



хорығларны,  алынҷа  матырларның чуртазын  чоллап,  чонның пiлiнiзi,  наа

хоныхха тартылызы тыығанын сын кӧзiтче.

Романда  К.  Нербышев  Сарығ Пазыҷахтың тӧлiнiң,  Рамей  Ивановичтiң

семьязының хыйалын, чобаан, Аглонанаң Ягорның улуғ хынызы сайбалғанын,

Олчаның чобағлығ чуртазын,  аалдағы чонның ӱлӱзiн чир  ӱстӱнде полчатхан

харбазығларынаң палғалыстыра  хоостапча.  Романдағы  матырлар  наа  хоных

пӱдiрер  чолға  пасха-пасха  оңдайнаң килчелер.  ӧӧн  матырлар,  Ягорнаң

Хызапыйа,  орыс  чон  аразында  ӧзiп,  кiчiгдең сығара  революция  хорығлары

аразында пол парчалар. Пу туюх аалзар олар, улуғ чуртас чолын иртiп, тыып

парған революционнай пiлiстiг кiзiлер пол парып килчелер. 

Ягорның омазында хакас ааллардаң сыххан пастағы революционерлернiң

хылиин сизiнчебiс. Пу пiрiктiрiлген оманы автор, улғаат парған ипчiнiң чооғы

хоостыра, «Партизан кӱннерi» очерктiң матыры Николай Райковтың чуртазына

тӧстенiп пастыр. Ягор, Райковох чiли, орыстар аразында ӧсче. Тӧреен аалынзар

кӧп пiлiстiг кӱресчi полып айланча. Комсомол тоғызын апарып, Ягор чонның

чуртазын  чахсы  пiлче,  чииттернең хада  тоғынча,  ойынға  чӧрче.  Пу  нымзах

хылыхтығ, че сала маңзыраах, ӧкпелiг оол. Чуртас сурығларын ол тӧӧле ле орта

пӧк полбинча. Аннаңар ол Аглонаны даа чiдiр салча, Кӧстiгестiң сайбах хылиин

сизiнмин халып, харибге кiр парча. Че улуғ арғыстары, ӧӧнiнде Потылицыннар

ирепчi, аны сын чолға кирiп, хорығлығ туста нименi орта сизiнерге, тузында

идерге  ӱгретчелер,  полысчалар  ағаа.  Ягор,  чоннаң пик  палғалыс  тудып,

позының часказын таап, хайдағ даа сидiк полза,  чонға киртiнiзiн чiдiрбинче,

ағаа  тӧленче.  Пу  омада  хакас  чонның улуғ чарыдығлығ тоғыс  апарған

чииттерiнiң пiрiктiрiлген омазы хоостал парған.

Ягорның омазын  толдыразынаң чарыдар  ӱчӱн  автор  тиңнестiрiг  тiп

литература  оңдайынаң тузаланча.  Ягорны  паза  Кӧстiгеснi хости  кӧзiдiп,  К.

Нербышев  оларның кизе-тоғыр  хылиин  кӧзiтче,  че  олох  туста  оларның

омаларында хайдағ-да тӧӧй сарилары парох: ах сағыстығ, сын, кӧнi хылыхтығ

Ягор паза аннаң тоғыр кӧйтiк, чойырхаас, хортых Кӧстiгес  iкӧлең чапчаңнар,

кӱлӱктер,  ӧткiннер.  Литературада  матырларны  пiди  тиңнестiре  кӧзiдерi



пурунғы  кип-чохтарнаң халған.  Мифологияда  кизе-тоғыр  хылыхтығ iкiс-

харындастар  удаа  тоғасча:  пiрсi чахсы,  чалахай,  кiзiлерге  полысча,  оларны

ӱгретче,  iкiнҷiзi,  тiзең,  чабал,  прай  нименi сайбапча,  ай-порааннапча.  Аал

чӧбiнiң кнезi Ягор, аның хачызы Кӧстiгес паза оларға хоза райондағы милиция

iстезiгҷi Аронов – наа хоных пӱдiрерге турғызылған  ӱлгӱдегi кiзiлер. Прайзы

олар хыйғалар, тастынаң кӧрзе, абахайлар, че iстiнде олар саңай пасхалар. Ягор

–  «пӧзiк,  махачы  оол»,  Хызи  пиҷезi анынаңар  тiпче:  «Хатығ сындырлығ ол

кiчиинең».   Кӧстiгестi пӧзiк,  абахай,  «аалның иң чиркеен,  иң ӧткен  оолғы»,

«кiзее кӱлеечi, мирҷең хылыхтығ», «аал пазы кӱстiг, ӧткiн оол», «чахсы даа, ӧтiг

родтаң сыхпаан полза, хабытхылығ,  ӧткiн ир» тiп палапча аны автор. Аронов,

Кӧстiгеснiң кӧрiзiнең, «уғаа хыйға, кӧрiмге дее сiлiг» кiзi, «ол ап-арығ, иптiг

тонан  салҷаң,  сылағай,  сымых  осхас  нiске  полҷаң».  Иргi интеллигент

сӧбiрезiнең сыххан  Ароновтың тудынчатханынаңар  автор  пасча:  «Кiзiлердең

сала тастых арах, чоохха ӱстӱге кiрбин, ӧтiг кӧк харахтарын хыйға сағысыраста

кӱлiндiр салып, ол чоохтарны пiлдiртпин, иптiг тыңнап турҷаң».

Матырларның омазын чарыдарға оларның iстiндегi сағыстарын кӧзiдерi

полысча. Ароновтың сағынған сағыстары хоостыра Ягорның паза Кӧстiгеснiң

хылыхтары   тиңнестiре  кӧзiдiлчелер:  «Итсе,  аның даа  хылиина  кiрген  аал

Соведiнiң хачызы полчатхан оол – Кӧстiгес. Ягор осхас позына  iзенҷiк, тимiр

хылыхтығ нимес.  Кiзiнi улуғлап, танып пiлче.  Сағызы даа ээлҷек,  чапчаң …

Кiзiнiң кӧңнiн,  оой чоллап,  пiлiп алып,  ағаа килiстiре табырах хостан пiлче.

Ягор,  тiзең,  улғаатчыл  хылыхтығ.  Хайдағ-да  пiр-iкi класс  ӱгредиинең –

академик.  Ароновсар  тиң кiзi чiли  хылынча.  Пiрееде  нимее  дее  салбин

кӧрчеткенге тӧӧй. Кӧстiгес, Аронов кiр килзӧк, харахтарын сусталдырып, тура

тӱзедiр: чӱгӱр тiзе – сағынмин даа чӱгӱре тӱскедег, чат тiзе – турған орнындох

чадыбысхадағ. Ягор одыр салча. кӧрiп, сахтап одырадыр, «ниме кирек пазох?»

теен чiли». Мындағ iле нимес кӧнi чоох, хайда авторның сӧстерiнең матырның

сағызы,  iстi-кӧңнi читiрiлче,  матырның омазын  тирең чарыдарға  полысча.

Ароновтың Кӧстiгеске  чӧпсiнiзi хоостыра  пiлдiстiг  –  олар  пiр  оңдайлығ,

килiскек кiзiлер. 



Кӧстiгеснең Аронов, тiзең, – чымыйыбысхан ыырҷылар. Совет  ӱлгӱзiне

чонның киртiнiзiн  сайбирға  кӱстенiп,  олар  туюххан  кӧп  ниме  путхапчалар.

Кӧстiгес,  пайларның хузурии  пол  чӧрҷең кiзi,  аал  Соведiнiң хачызына  кiрiп

алып, аны сайбағ идерге тузаланча. Ароновнаң оларның хобы сылтаанда, кӧп

илеглер кӧрче ах сағыстығ, чон киреене тӱгеде пирiн салған Ягор. Кӧстiгезӧк,

аның пиҷезiн Хызиннi сӧклеп, кӧңнiн тӱзiрче. Позы, тiзең, чуртас сiлиин хаап

алар ӱчӱн, пiр дее нимедең арынминча. Хара хыс пай ипчiнiң алтынын кирiнiп

аларға  сiренiп,  ағаа  чойырхап  чӧрче,  ызығдаң ал  халар  полча,  Людкеҷектi

худалапча.  Че  позының сын  сырайы  iле  сығарға  чӧрiн  сизiнiп,  чой  чоох

сығарып,  Хара  хысты хызынаң хада  табыраанҷа ызыға ыстырыбысча.  Совет

ӱлгӱзiне тоғынаачых полып,  олох туста  пайларнаң ынағлазып,  чуртаста  алаң

асча.  Аронов  –  Совет  тее  ӱлгӱзiне  тӱгеде  пирiнмеен,  иргi дее  хоныхты

арачылапчатханнарға  хозылбаан  чиит  кiзi.  Ол,  iстег  тоғызында  позына  пӧзiк

орын  чайладар  ӱчӱн,  сыыға  кiрерге  кӱстенiп,  сынҷых  кiзi полчатханын

кӧзiдерге  сiренче.  Хайдағ-да  чазыт  пiчiктер  тимнеп,  Кӧстiгестiң полызиинаң

Ягорны чарғаа сухча. Че чуртаста хаҷан даа сын ниме чиңедiр. Совет  ӱлгӱзi,

коммунисттер Ягорның киреен ахха сығарарға полысчалар. Хаҷан Москвадаң

Ягорның пырозы чохтаңар телеграмма килгенде, ол сағынча: «Нӧӧс аның кирегi

кiчиҷек  Ягор  осхас  таа  кiзiлерге  теелче?  Андағда  тыңох  хыйға  полтыр  наа

ӱлгӱбiс».

Михаил  Чебодаев  романнаңар  пiди  пасча:  «Пасталғаннаң тӱгенҷi

страницаа  читiре  пiснең чарылбинча  Ягор.  Хайди  ол,  он  алты  частығдох,

партизаннарнаң хада ахтардаң тоғыр чааласча, соонаң, аал Соведiнiң хачызы,

аалдағы чииттер-комсомоллар устағҷызы полып, хасхылардаң-пайлардаң тоғыр

кӱресче. Харасхы чонның харағын чарыдып, олаңай даа колхозник полып тоғын

чӧргенi ундулбинча,  аның мыннаңар  даа  ӧс  парыбызарына  iзенчезiң.  Ягорға

уғаа  хомзыныстығ кӧӧленчеткен Аглона чи?  Пастағы кӧрiстеңок кiзi чӱрегiн

аптап  алчатхан  Соломей  хыс  чи?  Хығырған  кiзiнiң чӱреенде  олар  тiрiг  ле

кiзiлер осхас халчалар». 

